
It-Tnejn, 30 ta’ Marzu 2020








Il-Kumitat iltaqa' fil-Parlament, il-Belt Valletta, fil-4.40 p.m.






MINUTI

Il-Minuti tal-laqgħa Nru 9, li saret fl-4 ta’ Frar 2020, ġew ikkonfermati.


SMIGĦ FIR-RIGWARD TAN-NOMINA TA’ DR GEORGE SAID ZAMMIT BĦALA AMBAXXATUR TA’ MALTA MHUX RESIDENTI GĦALL-GEORGIA U L-ARMENJA

IĊ-CHAIRPERSON (Onor. Anthony Agius Decelis): Illum il-Kumitat għandu quddiemu n-nomina ta’ Dr George Said Zammit għall-ħatra ta’ Ambaxxatur ta’ Malta mhux Residenti għall-Georgia u l-Armenja. It-tweġibiet tal-mistoqsijiet li saru bil-miktub miż-żewġ naħat tal-Kamra qegħdin għand kulħadd. Nirringrazzjakom talli dortuhom u naturalment, jekk tixtiequ, tistgħu tagħmlu xi mistoqsijiet oħrajn lil Dr Said Zammit. Insejjaħ lil Dr George Said Zammit biex jingħaqad magħna. 

Grazzi talli ġejt hawnhekk. Dr Said Zammit. Ninfurmak li dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att Nru II tal-2018 li jemenda l-Att dwar l-Amministrazzjoni Pubblika, Kap 497. Skont l-istess Att il-membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess Liġi, kemm-il darba l-Kumitat ma jipprovdix xort’ oħra, il-mistoqsijiet u t-tweġibiet għandhom isiru pubbliċi. Jekk ma naqblux dwar in-nomina, xorta jsiru pubbliċi. 

Ninfurmak ukoll li din il-laqgħa qed tiġi streamed fuq il-website tal-Parlament u eventwalment tiġi wkoll imxandra it-TV channel tal-Parlament. Għaldaqstant, dak li jingħad hawnhekk huwa pubbliku. 

Jien qrajt it-tweġibiet li bgħattilna inti u ħassejt li huma interessanti ħafna. Min-naħa tiegħi nawguralek li jkollok suċċess f’din il-kariga. Nitlob lill-Membri preżenti biex jagħmlu xi rimarki jew mistoqsijiet. L-Onor. Clyde Puli.

ONOR. CLYDE PULI: Sur President, naħseb li t-tweġibiet ta’ Dr George Said Zammit kienu estensivi biżżejjed. Ma naħsibx li hemm iktar domandi minn dawk miktubin u mwieġba. Hawn madwar 30 paġna, jiġifieri t-tweġibiet huma dettaljati.

IĊ-CHAIRPERSON: L-Onor. Joe Mizzi

ONOR. JOE MIZZI: Tista’ tgħidilna daqsxejn iktar dwar l-esperjenza tiegħek bħala kuntatt dirett ma’ uffiċjali u nies t’hemmhekk?

DR GEORGE SAID ZAMMIT: Mal-pajjiżi rispettivi?

ONOR. JOE MIZZI: Iva.

DR GEORGE SAID ZAMMIT: Il-backgound tiegħi huwa l-aktar fl-edukazzjoni u l-iktar xogħol li kelli kien fil-Kunsill tal-Ewropa u f’fora oħra fl-edukazzjoni. Fil-fatt il-Kunsill tal-Ewropa - forum li fih tirrappreżenta lil pajjiżek f’qasam partikolari - għalija, huwa wieħed mill-iktar fora interessanti u li tgħallimt minnu. Qisu kien minn dak iż-żmien ’l hawn li ġejt f’kuntatt ma’ rappreżentanti ta’ dawn il-pajjiżi u mbagħad mort jien f’dawn il-pajjiżi. L-ewwel darba li kont Direttur fl-Edukazzjoni ġejt f’kuntatt ma’ skejjel u ma’ istituzzjonijiet edukattivi f’dak il-pajjiż. Titgħallem ħafna minn dawn il-kuntatti.

Kif għedt, l-esperjenza tiegħi f’dawn l-aħħar 30 sena kienet fl-edukazzjoni u ġejt f’kuntatt għall-ewwel darba ma’ dawn il-pajjiżi f’dan il-qasam speċjalment meta kont qed inservi bħala rappreżentant ta’ Malta fil-qasam tal-edukazzjoni għaċ-ċittadinanza. 

IĊ-CHAIRPERSON: Grazzi. Iktar rimarki? L-Onor. Hermann Schiavone.

ONOR. HERMANN SCHIAVONE: Dr Said Zammit, f’dawn iż-żewġ pajjiżi teżisti komunità Maltija? Jekk teżisti, għandek xi informazzjoni dwar kemm hija kbira? Inti ovvjament mhux se tkun residenti hemmhekk, allura kif jista’ jkollok kuntatt ma’ dawn il-Maltin f’każ ta’ bżonn? Kif se topera?

DR GEORGE SAID ZAMMIT: Mill-informazzjoni li għandi, fl-Armenja ma jidhirx li hemm Maltin. Jekk hemm, jien ma nafx bihom. Fil-Georgia, fl-inħawi ta’ Tbilisi, naf li hemm familja waħda. Inzertat li hija familja numeruża; huma Maltin jgħixu hemm. Bdew l-esperjenza tagħhom f’dan il-pajjiż bħala karità, bħala missjoni, u baqgħu hemmhekk. Naf ukoll li hemm persuna oħra, inġinier, li jaqsam għall-Armenja u nixtieq li niltaqa’ miegħu. Sirt naf dan reċentement. 

ONOR. HERMANN SCHIAVONE: Kif biħsiebek topera? Mhux se tkun residenti, però beħsiebek li kultant iżżur il-pajjiż? Ovvjament trid tmur minħabba l-accreditation, imma se tifformula xi programm biex tara nistgħux nagħmlu bilateral agreements jew biex tesplora fejn nistgħu nżidu l-kummerċ ukoll?

DR GEORGE SAID ZAMMIT: Illum bit-teknoloġija huwa faċli żżomm kuntatti, però naħseb li l-viżibilità ta’ ambaxxatur hija kruċjali. Li nkun residenti hawnhekk ma jfissirx li nopera minn hawn biss, imma nemmen li għandi nitla’ f’kull pajjiż rispettiv tal-inqas tliet darbiet fis-sena. Waħda mill-affarijiet importanti għal diplomatiku hija li jibni pontijiet dwar fejn ikun jaħseb li l-Gvern qed jagħti prijoritajiet, pereżempju fl-edukazzjoni, kultura, turiżmu u kummerċ. Hemm ħafna oqsma li naħseb li wieħed jista’ jindirizza. 

IĊ-CHAIRPERSON: Grazzi. Iktar rimarki? Il-Ministru Carmelo Abela.

ONOR. CARMELO ABELA (Ministru fi ħdan l-Uffiċċju tal-Prim Ministru): Jien m’għandi l-ebda dubju mill-kapaċitajiet tiegħek. Nista’ ngħid biss li mal-Armenja hemm anke rieda politika. Il-Ministru għall-affarijiet barranin tagħhom żar pajjiżna u jien żort dak il-pajjiż ukoll u f’okkażjonijiet oħrajn dejjem urejna x-xewqa u r-rieda li naħdmu ħafna iktar. Hemm qbil fuq livell politiku. Dak jgħin lill-ambaxxatur li jkun responsabbli mill-aspett diplomatiku. Jista’ jkun hemm ukoll opportunitajiet oħrajn, mhux biss ta’ natura politika, imma opportunitajiet oħrajn ta’ natura, pereżempju, ekonomika. Fil-fatt konna tkellimna fuq lista sħiħa ta’ affarijiet li ftit ftit bdejna naslu għalihom. 

Filwaqt li mal-Armenja diġà hemm din id-disponibilità u rieda politika, għall-inqas milli naf jien, mal-Georgia hija storja differenti, fejn wieħed irid jibniha, u allura tkun iktar bil-mod. Filwaqt li lilek nawguralek, jekk il-kumitat japprova n-nomina tiegħek, nappellalek biex tara fejn wasalna maż-żewġ pajjiżi, għax wasalna b’mod differenti f’livelli differenti. Nifhem li d-diffikultà ta’ ambaxxatur li ma jkunx residenti hija ikbar, għax ikun irid iżomm kuntatt b’mod ieħor, però ma għandi l-ebda dubju fil-kapaċitajiet tiegħek li anke jekk ma tkunx qed tgħix fil-post, xorta jirnexxilek tibni biżżejjed kuntatti biex bejn iż-żjarat tiegħek fil-pajjiż, iżżomm il-kuntatt f’dak il-livell. 

Hemm aspirazzjonijiet ukoll ta’ dawn iż-żewġ pajjiżi li jaħdmu iktar mal-Unjoni Ewropea, u allura aħna nistgħu nkunu ħbieb tagħhom fl-Unjoni Ewropea biex jersqu aktar lejn l-Unjoni Ewropea skont l-aspirazzjonijiet tagħhom, li huma differenti minn ta’ xulxin. U allura naħseb li jekk wieħed huri disponibilità minn dan l-aspett, ċertament li tiġi apprezzata, u li nistgħu naslu wkoll għal iktar koperazzjoni. Nerġa’ ngħid li iktar mal-Armenja milli mal-Georgia f’dan il-mument, però l-pajjiżi rispettivi jistgħu jiggwadanjaw minn din il-ħbiberija. 

IĊ-CHAIRPERSON: Grazzi. Iktar rimarki? L-Onor. Joe Mizzi.

[bookmark: _Hlk36637619]ONOR. JOE MIZZI: Mal-Georgia niftakar li kien sar ftehim fuq il-qasam marittimu. Meta kont Ministru responsabbli mit-trasport konna morna darbtejn il-Georgia, però dan il-ftehim ma tantx kien attiv. Xtaqt ninfurmak li hemm dak il-ftehim għax kont għamiltu jien meta kont Ministru responsabbli mit-trasport. 

IĊ-CHAIRPERSON: Grazzi. Iktar rimarki? (Onor. Membri: Le) Grazzi, Onor. Membri, nistgħu ngħaddu biex nirrakkommandaw favur il-kariga ta’ Dr Said Zammit bħala Ambaxxatur ta’ Malta mhux Residenti għall-Armenja u l-Georgia? (Onor. Membri: Iva) 

Dr Said Zammit, dan il-Kumitat huwa favur il-ħatra tiegħek. Se nagħmlu r-rakkomandazzjoni tagħna biex inti tkun maħtur mill-Ministru għall-Affarijiet Barranin u Ewropej fil-kariga ta’ Ambaxxatur ta’ Malta mhux residenti fil-Georgia u l-Armenja. Għaldaqstant se nibagħtu ittra li tgħid hekk:

“Onor. Evarist Bartolo
Ministru għall-Affarijiet Barranin u Ewropej

Il-Kumitat Permanenti dwar il-Ħatriet Pubbliċi organizza s-smigħ ta’ qabel il-ħatra fir-rigward tal-ħatra proposta ta’ Dr George Said Zammit bħala Ambaxxatur ta’ Malta mhux Residenti għall-Georgia u l-Armenja, u wara li qies ir-riżultati tas-smigħ ta’ qabel il-ħatra, iddeċieda li jagħti parir favur il-ħatra proposta.”.

Dr Said Zammit, nieħu din l-okkażjoni biex nawguralek fil-ħidma tiegħek b’risq pajjiżna. Aħdem kemm tiflaħ għax għandkom biċċa xogħol importanti! Prosit.

DR GEORGE SAID ZAMMIT: Grazzi ħafna.



SMIGĦ FIR-RIGWARD TAS-SUR JESMOND CUTAJAR BĦALA AMBAXXATUR TA’ MALTA MHUX RESIDENTI GĦALL-IŻLANDA

IĊ-CHAIRPERSON: Ngħaddu issa biex niddiskuti n-nomina tas-Sur Jesmond Cutajar bħala Ambaxxatur ta’ Malta mhux Residenti għall-Iżlanda u allura nsejjaħ lis-Sur Cutajar jingħaqad magħna. Għandna quddiema t-tweġibiet li bagħtilna s-Sur Cutajar. Inħeġġeġ lill-Membri preżenti biex jaraw ir-risposti li tana. 

Sur Cutajar, dan il-Kumitat huwa msejjaħ biex jagħmel ir-rakkomandazzjoni tiegħu dwar in-nomina tiegħek għall-kariga ta’ Ambaxxatur mhux Residenti għall-Iżlanda. L-Onor. Membri għandhom it-tweġibiet tiegħek bil-miktub u jistgħu jagħmlulek mistoqsijiet oħra relatati mal-post li inti nominat għalih. Grazzi. Rimarki? L-Onor. Hermann Schiavone.

ONOR. HERMANN SCHIAVONE: Jien naf li hemm Xlukkajr l-Iżlanda. Għandek idea kemm hemm iktar nies Maltin fl-Iżlanda?

IS-SUR JESMOND CUTAJAR: Jien naf bi tnejn. L-Iżlanda qed issir popolari ħafna mal-Maltin, speċjalment minn holiday makers. Hawn diġà aġenziji li qed jirriklamawha ħafna. Huwa pajjiż bħal tagħna, Stat gżira. Bħalissa kesħa u dlam hemm, pereżempju llum it-temperatura  kienet grad wieħed celsius u l-bieraħ kienet sitt gradi celsius. Kif għedt, iż-żewġ pajjiżi huma gżejjer Stati u hemm ħafna affarijiet komuni bħala pajjiżi. 

ONOR. HERMANN SCHIAVONE: Hemm xi oqsma partikolari li aħna nistgħu napprofittaw minnhom? 

IS-SUR JESMOND CUTAJAR: Jien nara li fejn tidħol teknoloġija u informatika, kemm Malta kif ukoll l-Iżlanda għaddejjin sew f’dak il-qasam. Mil-lat ta’ università, it-tnejn għandna istituti għal pajjiżi żgħar u allura hemmhekk nistgħu nikkollaboraw. Fil-fatt diġà kien hemm xi forma ta’ kollaborazzjoni bejn l-universitajiet, però naħseb li hemm lok li jsir iktar. 

Naturalment, hemm ukoll it-turiżmu li jista’ jkun qasam ta’ interess. Forsi hija sfida, imma naħseb importanti li nesploraw biex il-linja tal-ajru tagħhom nistidnuha tagħmel titjiriet lejn Malta. Nistgħu nipprovaw ngħaqqdu lil Malta u lill-Iżlanda u nagħmluhom hub. Ma ninsewx li peress li l-Iżlanda qiegħda fuq nett tad-dinja, u l-arjuplani jtiru a great circle, minn hemmhekk għandek l-inqas distanza għall-Amerka. Ta’ min jikkonsidra dak il-qasam ukoll.

ONOR. HERMANN SCHIAVONE: Qasam li forsi ma semmejtx huwa dak sportiv. Jien inqis lill-Iżlanda bħala pajjiż li għamel suċċess kbir fil-qasam sportiv. Apparti l-futbol, meta dawn jieħdu sehem fil-logħob tal-pajjiżi ż-żgħar, dawn jiġru bil-pajjiżi ż-żgħar kollha, allura forsi wieħed jista’ jibni fuq il-mudell tagħhom. Naħseb li jkun tajjeb jekk wieħed jesplora x’inhuma r-raġunijiet li għalihom dan il-pajjiż qiegħed jagħmel dawn il-qabżiet fil-qasam sportiv.

IS-SUR JESMOND CUTAJAR: Onor. Schiavone, inti fil-bidu semmejt Marsaxlokk, raħal tas-sajjieda. L-Iżlanda għandha tradizzjoni kbira fis-sajd. Is-sajd huwa l-ikbar industrija fil-pajjiż. Interessanti li fejn jidħol il-merluzz, il-cod, l-Iżjanda u r-Renju Unit għamlu erba’ gwerer bejn l-1950 u l-1972 u rebħuhom kollha minkejja li l-flotta Rjali kienet marret hemmhekk biex tbeżża’ lill-Iżlandiżi. Interessanti li t-territorju esklussiv marittimu tal-Iżlandiżi, minn erba’ mili nawtiċi, tellgħuh għal tnax-il mil nawtiku, imbagħad għal ħamsin u imbagħad għal 200 mil nawtiku. L-ebda pajjiż ieħor ma għandu daqshekk territorju u dan huwa aċċettat internazzjonalment. Is-sajd prattikament hu l-iktar ħaġa importanti għalihom. Naħseb li f’dak il-qasam nistgħu nikkollaboraw ħafna. 

L-Iżlanda għandhom istitut marittimu xjentifiku importanti ħafna li jiġi konsultat minn ħafna pajjiżi. Huwa interessanti ħafna għaliex dan l-istitut, barra li jara l-ambjent u l-ekosistemi tal-baħar, jagħti wkoll il-kwota tal-qbid li trid issir. Hemm regolamenti stretti. Imorru l-ispetturi bil-patrols jaraw kemm qabdu, jaraw liema bastiment hu, u jiġbru d-data. U dan isir qabel ma jidħlu fil-port. Mhux meta jidħlu fil-port, kif nagħmlu aħna, fejn meta jidħlu jridu jirreġistraw il-qabda. Dawn imorru jagħmlu l-ispezzjonijiet qabel ma jidħlu fil-port. Naħseb li ta’ min wieħed jikkolabora ħafna ma’ dan  l-istitut marittimum speċjalment aħna li għalina s-sajd u l-akwakultura huma oqsma importanti ħafna f’pajjiżna. Jien narah mezz kif nistgħu nieħdu dik l-okkażjoni biex nikkollaboraw ma’ dan il-pajjiż żgħir li għandu esperjenza kbira. Aħna wkoll għandna tradizzjoni ta’ baħħara u sajjieda. It-tnejn għandna l-ibħra. It-tnejn gżejjer u allura forsi ta’ min jesplora dak il-fatt.

IĊ-CHAIRPERSON: Prosit. Iktar rimarki? L-Onor. Joe Mizzi.

ONOR. JOE MIZZI: Tista’ tgħidilna dwar x’kuntatti kellek matul dan iż-żmien direttament mal-Iżlanda jew ma’ xi awtoritajiet fil-qasam tekniku? Kellek din l-esperjenza jew kuntatti matul iż-żmien?

IS-SUR JESMOND CUTAJAR: Le, kuntatti magħhom qatt ma kelli, imma rriċerkajt ħafna. Kważi sirt espert fuq l-Iżlanda għax ili nsegwi ħafna kemm mill-aspett ekonomiku kif ukoll mill-aspett ta’ industriji. Mill-aspett kulturali, interessanti nsemmi għax forsi ħafna ma jafux, li fl-Iżlanda, f’kull raħal u villaġġ hemm kor jew tnejn li huma korijiet tajbin. Allura forsi nistgħu nikkollaboraw ukoll minn dal-aspett kulturali. 

Aspett ieħor huwa t-tagħlim tal-Ingliż. Nistgħu naħdmu biex inġibu studenti minn hemmhekk jitgħallmu l-Ingliż f’Malta. 

Fil-brief li bgħatt, jien semmejt li bħala żewġ pajjiżi żgħar, jista’ jkun hemm kollaborazzjoni bejn il-Parlament Malti u l-Parlament nazzjonali Iżlandiż. Aħna t-tnejn Stati żgħar, għandna bżonn ħafna lil xulxin, speċjalment fil-fora internazzjonali. Aħna m’aħniex parti mis-Small Island Developing States (SIDS) imma naħseb li ta’ min jikkonsidra dan.

ONOR. JOE MIZZI: Grazzi. Staqsejtek biss biex wieħed jara dwar kuntatti u esperjenza li għandek. Anke jien kelli kuntatti u kont ukoll għamilt żjarat uffiċjali hemmhekk. Pereżempju ta’ min jgħid li dawn kienu fuq quddiem fejn tidħol l-industrija tal-farmaċewtika. 

IS-SUR JESMOND CUTAJAR: Iva. Fil-fatt jiena din semmejtha fir-risposti li tajt. Għandhom ukoll interessi f’Malta.

ONOR. JOE MIZZI: Għalhekk qed ngħidlek. Inti dħalt fiha din?

IS-SUR JESMOND CUTAJAR: Iva.

ONOR. JOE MIZZI: Kien hemm ċertu żmien li bdew ibigħuhom huma imma xorta baqgħu hawnhekk.

IS-SUR JESMOND CUTAJAR: Anzi bdew jinstigaw l-industriji tal-farmaċewtiċi Maltin biex jingħaqdu flimkien. Semmejtha fil-fatt.

IĊ-CHAIRPERSON: Iktar rimarki? Il-Ministru Carmelo Abela.

ONOR. CARMELO ABELA: Jien naħseb li għandna naħdmu mal-Iżlandiżi wkoll fejn jidħol it-tibdil fil-klima. Huma impattati bil-kbir u jekk l-affarijiet jibqgħu sejrin kif sejrin, naturalment l-impatt se jikber. Għalkemm pajjiżna jidher ‘il bogħod ġeografikament mill-Iżlanda, però l-effetti t’hemmhekk jinħassu direttament fuqna wkoll. Apparti l-obbligi internazzjonali li għandna aħna, huwa fl-interess tagħna wkoll għax ngħixu fl-istess pjaneta, u jista’ jkun hemm riperkussjonijiet anke kbar, inkluż fuq ir-rotot marittimi li jaffettwaw l-iktar lill-Mediterran. Allura naħseb li huwa tajjeb li mhux biss naħdmu dwar dan mal-Iżlanda biss, imma anke mal-pajjiżi li jinsabu f’dik in-naħa ġeografika, pajjiżi Nordiċi. Huwa fl-interess tad-dinja li ngħixu fiha, però wkoll fl-interess tar-reġjun tagħna tal-Mediterran li jista’ jiġi impattat f’dan is-sens. 

Għandna wkoll l-Ismall States Centre of Excellence tal-Commonwealth, li tramite tiegħu nistgħu nużawh anke biex jittieħdu ċertu inizjattivi li jgħinu wkoll pajjiżi oħrajn żgħar, speċjalment li huma tal-Commonwealth, però mhux biss. F’pajjiżna stess għandna esperti li jistgħu jagħtu l-kontribut tagħhom. Jiġifieri waqt li nitgħallmu mingħand ħaddieħor, ħaddieħor jista’ wkoll jitgħallem mill-esperjenza tagħna u mill-expertise li aħna għandna. F’dan il-qasam b’mod partikolari, tħoss li għandna nagħmlu sforz ikbar ma’ dan il-pajjiż?

IS-SUR JESMOND CUTAJAR: Ministru, fil-fatt l-istitut marittimu, barra li jagħmel l-istudji fuq il-ħut, jagħmel ukoll studju fuq l-oċean li hemm madwar l-Iżlanda. Barra minn hekk – u din tinsab f’waħda mit-tweġibiet li tajt - fil-ħidma ambjentali, l-Iżlanda tikkommetti li tnaqqas is-CO2 bi 30% kif ukoll issir carbon neutral sas-sena 2040. Naħseb li ta’ min jikkollabora sabiex nidħlu f’din l-esperjenza ma’ dan il-pajjiż. Aħna qegħdin lura ħafna f’dan il-qasam. Huwa pajjiż żgħir; mil-lat ta’ populazzjoni, aħna iktar minnhom, imma bħala territorju huma 316-il darba akbar minna, però jekk tara l-miri li għandhom, tara li huma miri ambizzjużi. Hemmhekk hemm is-sistema geo thermal u għandhom il-hydro plants. Dawn se jibdew jesportaw l-enerġija. Se jagħmlu cable għal mar-Renju Unit u se jibdew jesportaw l-enerġija. L-enerġija tagħhom hija prattikament b’xejn, hija naturali.

IĊ-CHAIRPERSON: Grazzi. Sur Cutajar ninfurmak li din il-laqgħa hija live streamed u aktar ’il quddiem tixxandar fuq it-TV channel tal-Parlament.

Onor. Membri, nistgħu ngħaddu biex nirrakkomandaw in-nomina tas-Sur Jesmond Cutajar għall-kariga ta’ Ambaxxatur ta’ Malta mhux Residenti għall-Iżlanda? (Onor. Membri: Iva)

Grazzi. Sur Cutajar, jekk m’għandek xejn xi żżid, nirringrazzjawk talli ġejt hawnhekk magħna. Dan il-Kumitat huwa favur li inti tiġi rakkomandat lill-Ministru għall-Affarijiet Barranin u Ewropej fil-kariga ta’ Ambaxxatur ta’ Malta mhux Residenti għall-Iżlanda u se naqra l-ittra li se nibgħatu lill-Ministru Evarist Bartolo:

“Onor. Evarist Bartolo
Ministru għall-Affarijiet Barranin u Ewropej

Il-Kumitat Permanenti dwar il-Ħatriet Pubbliċi organizza smigħ ta’ qabel il-ħatra fir-rigward tal-ħatra proposta tas-Sur Jesmond Cutajar bħala Ambaxxatur ta’ Malta mhux Residenti għall-Iżlanda, u wara li qies ir-riżultati tas-smigħ ta’ qabel il-ħatra, iddeċieda li jagħti parir favur il-ħatra proposta.”.

Sur Cutajar, nieħu din l-okkażjoni biex nawguralek fil-ħidma tiegħek f’din il-kariga b’risq pajjiżna. Iktar ma jkollna ambaxxaturi jaħdmu, iktar nistgħu nġibu ġid lejn dan il-pajjiż. 

F’isem il-Kumitat kollu nawguralek ħafna xogħol.

IS-SUR JESMOND CUTAJAR: Grazzi ta’ din l-opportunità li smajtuni. Se nipprova nagħmel mill-aħjar biex inpoġġi djjem fuq quddiem l-isem ta’ Malta.

IĊ-CHAIRPERSON: Nirringrazzjakom. Il-Kumitat hu aġġornat għal data li tiġi kkomunikata aktar tard.

[bookmark: _GoBack]Fil-5.05 p.m. il-Kumitat aġġorna għal data li kellha tiġi kkomunikata aktar ’il quddiem.

